
UMUMTA’LIM 
MAKTABLARINING 9-SINF 
FIZIKA DARSLARIDA 
TOVUSH HODISASINI 
ANGLASHNI TAJRIBA ORQALI 
RIVOJLANTIRISH
Sobirov Avazbek Anvarovich
Andijon shahridagi Prezident maktabi
Maxsus fanlar bo‘yicha direktor o‘rinbosari,
Farg‘ona davlat universiteti mustaqil izlanuvchisi

Annotatsiya: Ushbu maqolada fizika fanining “Tovush hodisasi” mavzusini o‘quvchilarda amaliy tajribalar orqali anglashni 
rivojlantirish metodikasi tahlil qilinadi. Tadqiqot 2025-yil oktabr oyida Andijon shahridagi Prezident maktabining 9-sinf 
o‘quvchilari ishtirokida o‘tkazilgan. Tajriba davomida o‘quvchilar tovush tezligini o‘lchash orqali ilmiy kuzatuv, tahlil va 
xulosa chiqarish ko‘nikmalarini shakllantirdilar. Maqolada empirik yondashuv va STEM tamoyillari asosida o‘quvchilarda 
fizika faniga bo‘lgan qiziqish va tushunishni oshirish imkoniyatlari yoritilgan.

Kalit so‘zlar: fizika ta’limi, tovush hodisasi, empirik yondashuv, tajriba, STEM, o‘quvchi motivatsiyasi, tovush tezligi.
Abstract: This article analyzes a methodology for enhancing students’ understanding of the phenomenon of sound 
through practical experiments in physics lessons. The study was conducted in October 2025 with 9th-grade students at 
the Presidential School in Andijan. During the experiment, students measured the speed of sound, developing their skills 
in scientific observation, analysis, and drawing conclusions. The article demonstrates that the application of an empirical 
approach and STEM principles helps increase students’ interest and comprehension in physics.

Key words: physics education, sound phenomenon, empirical approach, experiment, STEM, student motivation, speed 
of sound.
Аннотация: В данной статье рассматривается методика развития понимания явления звука у учащихся через 
практические эксперименты на уроках физики. Исследование проведено в октябре 2025 года среди учащихся 
9-го класса Президентской школы города Андижана. В ходе эксперимента учащиеся измеряли скорость звука, 
развивая навыки научного наблюдения, анализа и умения делать выводы. В статье показано, что применение 
эмпирического подхода и принципов STEM способствует повышению интереса и уровня понимания учащихся по 
физике.

Ключевые слова: обучение физике, явление звука, эмпирический подход, эксперимент, STEM, мотивация уча-
щихся, скорость звука.

KIRISH
Zamonaviy fizika ta’limining asosiy maqsadi o‘quvchilarda nafaqat nazariy bilimlarni, balki ilmiy fikrlash, 

kuzatish va tajriba asosida xulosa chiqarish ko‘nikmalarini shakllantirishdan iborat. Ammo amaldagi o‘quv 
dasturida 9-sinfda “Tovush hodisasi” mavzusiga atigi bir akademik soat ajratilgan. Bu vaqt ichida o‘quvchilarning 
amaliy mashg‘ulot o‘tkazish yoki tovush tezligini o‘lchash tajribasini bajarish imkoniyati mavjud emas. Natijada 
o‘quvchilar bu hodisaning fizik mohiyatini to‘liq tushunmaydi va uni kundalik hayotdagi holatlar bilan bog‘lashda 
qiynaladi.

Mazkur maqolaning maqsadi o‘quvchilarda tovush hodisasini chuqur anglashni tajriba orqali rivojlantirish 
metodikasini ishlab chiqishdan iborat. Tadqiqot Andijon shahridagi Prezident maktabida 2025-yil oktabr oyida 
o‘tkazilgan kichik amaliy tajriba asosida tayyorlandi. Tajribada 9-sinfning 12 nafar o‘quvchisi ishtirok etdi. Tajriba 
uchun baraban, ikkita sekundomer, bayroq va metr o‘lchov asbobidan foydalanildi. Ushbu metodika oddiy vosi-
talar bilan xavfsiz tarzda o‘tkazilishi mumkinligi bilan umumta’lim maktablari uchun qulay hisoblanadi.

“XXI asr ta’limida o‘quvchilarda tahliliy fikrlash, ilmiy dalillarni baholash va ijodiy muammolarni hal etish 
kabi ko‘nikmalarni rivojlantirish muhim o‘rin tutadi” [1]. Shu bois fizika darslarida empirik, ya’ni tajriba asosi-
dagi yondashuvni qo‘llash o‘quvchilarning o‘rganish jarayonini faol va ongli holatga keltiradi. Tovush mavzusini 

o‘qitish bo‘yicha olib borilgan tadqiqotlar shuni ko‘rsatadiki, ko‘plab o‘quvchilar tovushning tabiati haqida noto‘g‘ri 
tasavvurlarga ega: masalan, uni modda to‘lqini deb qabul qilish yoki faqat jismlar orqali tarqaladi deb o‘ylash 
hollari keng tarqalgan [3]. Shuningdek, Domínguez va hamkorlari [6] STEM yondashuvi asosida fizika va mate­
matika fanlarini integratsiyalash orqali o‘quvchilarning tahliliy fikrlash, kuzatish va natija chiqarish ko‘nikmalarini 
rivojlantirish mumkinligini ta’kidlaydilar. Shu nuqtai nazardan, tovush tezligini o‘lchash tajribasi o‘quvchilarga 
formulalarni yodlash emas, balki kuzatuv, o‘lchash va tahlil jarayonlarini bevosita bajarish imkonini beradi.

Andijon Prezident maktabida o‘tkazilgan tajriba natijalari shuni ko‘rsatdiki, o‘quvchilar nazariy ma’lumotni 
amaliy holatlar bilan bog‘lay oldilar va hodisaning hayotiy ahamiyatini chuqurroq angladilar. Bu tajriba ularning 
fizika faniga bo‘lgan qiziqishini oshirib, fanga ijobiy motivatsiya shakllanishiga olib keldi. Shu bois maqola 
umumta’lim maktablarining 9-sinf fizika darslarida tovush tezligi mavzusini tajriba orqali o‘qitishning nazariy va 
metodik asoslarini ishlab chiqishga qaratilgan.

MAVZUGA OID ADABIYOTLAR SHARHI
Empirik yondashuv o‘quvchilarning bilimni bevosita kuzatish va tajriba orqali shakllantirishiga asoslanadi. 

Bunday yondashuvda o‘quvchi tayyor ma’lumotni qabul qiluvchi emas, balki o‘zi izlanadigan va natijani amaliy 
yo‘l bilan kashf etadigan subyektga aylanadi. Bu jarayon ilmiy tafakkurni, sabab–oqibat bog‘lanishlarini aniqlash 
va tahlil qilish ko‘nikmalarini rivojlantiradi.

Bao va Koenig ta’kidlaganidek [1], zamonaviy fizika ta’limida bilimlarni yodlashdan ko‘ra, o‘quvchilarda 
mantiqiy fikrlash, tajriba asosida dalil to‘plash va muammoni hal etish qobiliyatini shakllantirish muhimdir. 
Ularning fikricha, XXI asrda o‘quvchi faqat nazariy tushunchalarni bilishi emas, balki ularni real hayotdagi 
vaziyatlarga tatbiq eta olishi zarur. Shu sababli empirik yondashuv, ayniqsa, fizika fanida o‘quvchilarning faol 
ishtirokini ta’minlaydigan eng samarali metodlardan biri hisoblanadi. Hrepic tomonidan olib borilgan tadqiqotlar 
ham shuni ko‘rsatadiki [2], o‘quvchilar tovush hodisasi kabi mavzularda ko‘pincha noto‘g‘ri tushunchalarga 
ega bo‘ladilar. Bu tushunmovchiliklarning sababi – darslarda hodisani bevosita kuzatish va tajriba o‘tkazish 
imkonining cheklanganligidadir. Shu bois empirik yondashuv asosida tashkil etilgan mashg‘ulotlar o‘quvchilarni 
mavzuga yaqinlashtiradi va nazariy bilimlarni hayotiy asos bilan bog‘laydi.

So‘nggi yillarda fizika fanida STEM (Science, Technology, Engineering, Mathematics) yondashuvi tobora 
keng qo‘llanilmoqda. Bu yondashuv fanlararo integratsiyaga asoslanadi va o‘quvchilarning ijodiy fikrlash, 
muammoni hal qilish hamda texnologiyadan foydalanish ko‘nikmalarini rivojlantirishni maqsad qiladi. Domín-
guez va hamkorlari [6] fikricha, fizika va matematika fanlari o‘rtasidagi o‘zaro bog‘liqlikni amaliy mashg‘ulotlar 
orqali o‘rganish o‘quvchilarda tahliliy fikrlash va mantiqiy muhokama yuritish qobiliyatini mustahkamlaydi. 
STEM yondashuvi ayniqsa tajribaviy fizika mavzularida, masalan, tovush tezligini o‘lchash jarayonida samarali 
natija beradi. F. Çoban tomonidan olib borilgan tadqiqotda [4] oddiy texnologik vositalar, xususan Arduino plat-
formasidan foydalanib, tovush tezligini aniqlash mumkinligi isbotlangan. Ularning tadqiqoti shuni ko‘rsatadiki, 
past xarajatli vositalar yordamida o‘quvchilarga real ilmiy jarayonni ko‘rsatish nafaqat bilimni chuqurlashtiradi, 
balki ularning STEM fanlariga qiziqishini ham oshiradi.

L. Halim va hamkorlari [7] ham shunga o‘xshash xulosaga kelganlar: o‘quvchilarning o‘ziga ishonchi va 
STEM fanlariga bo‘lgan qiziqishi ularni kelajakda ilmiy yoki texnik sohalarni tanlashga undaydi. Shu sababli 
fizika darslarini amaliy tajriba asosida tashkil etish nafaqat bilim, balki o‘quvchining ichki motivatsiyasi va kela-
jakdagi yo‘nalishini ham shakllantiradi.

Tovush hodisasi – bu muhit zarralarining tebranishi natijasida hosil bo‘ladigan to‘lqin jarayonidir. Tovush-
ning tarqalish tezligi muhitning zichligi va elastikligiga bog‘liq bo‘lib, har bir muhitda farq qiladi. Masalan, havoda 
tovushning tezligi o‘rtacha 340 m/s atrofida bo‘lsa, suvda bu qiymat 1500 m/s gacha yetadi. Ushbu fizik xusu-
siyat o‘quvchilar uchun nafaqat nazariy, balki amaliy tajriba orqali seziladigan hodisa sifatida o‘rganilganda 
yanada oson anglashiladi.

Hrepic tomonidan olib borilgan tadqiqotda [2] o‘quvchilarning tovush haqidagi tushunchalari o‘rganilgan. 
Tadqiqot natijalariga ko‘ra, ko‘plab o‘quvchilar tovushni “modda to‘lqini” deb qabul qilgan yoki u faqat bitta muhit 
orqali o‘tadi deb o‘ylagan. Muallifning fikricha, bu xatoliklar o‘quv jarayonida amaliy tajribalar kam qo‘llanilishi 
bilan bog‘liq. Shunday ekan, tovush hodisasini tajriba asosida o‘qitish nafaqat bilimni chuqurlashtiradi, balki 
tushuncha xatolarini bartaraf etishga yordam beradi.

Aygün va Hacıoğlu ham o‘z tadqiqotlarida [3] tovush mavzusi bo‘yicha ko‘plab magistr va doktorlik ishla-
rini tahlil qilib, o‘qituvchilar va talabalar o‘rtasida mavjud bo‘lgan metodik kamchiliklarni aniqlashgan. Ularning 
fikricha, tovush mavzusini samarali o‘qitish uchun o‘quvchilarga kuzatish, o‘lchash va natija chiqarish imkonini 
beruvchi amaliy faoliyatlar tashkil etish zarur.

F. Coban va S. Coban esa o‘z tadqiqotlarida [4] tovush tezligini o‘lchashni Arduino platformasi yordamida 
amalga oshirib, past xarajatli vositalar bilan yuqori aniqlikdagi natijalarni olish mumkinligini ko‘rsatganlar. 
Ularning natijalari shuni isbotlaydiki, bunday tajribalar o‘quvchilarning o‘quv jarayonidagi ishtirokini faollashti-

radi va ularni mustaqil tadqiqotga jalb etadi. Bundan tashqari, Bao va Koenig o‘z tadqiqotlarida [1] fizika ta’li-
mining XXI asr talablari bilan uyg‘unlashishini ta’kidlab, o‘quvchilarda chuqur tahliliy fikrlash va muammoni hal 
etish ko‘nikmalarini rivojlantirish uchun interfaol va tajribaviy dars usullarini keng joriy etishni tavsiya etadilar. 
Shu nuqtai nazardan, tovush hodisasini o‘qitishda empirik yondashuv nafaqat nazariy tushuncha hosil qilish, 
balki ilmiy fikrlashni shakllantirish vositasi sifatida ham katta ahamiyatga ega.

Bolat va hamkorlari tomonidan o‘tkazilgan tadqiqotda [5] esa bo‘lajak fizika o‘qituvchilarining tovush 
mavzusidagi tayyorgarligi baholangan. Tadqiqot natijalarida, aksariyat talabalarda tovushning xususiyatlari va 
tezligini aniqlashga doir nazariy bilimlar mavjud bo‘lsa-da, ularni amaliyotda qo‘llash malakalari yetarli emasligi 
qayd etilgan. Bu esa kelajakda o‘qituvchilarni tajriba asosidagi metodlardan samarali foydalanishga o‘rgatish 
zarurligini ko‘rsatadi.

Shunday qilib, ilgari o‘tkazilgan tadqiqotlar shuni tasdiqlaydiki, tovush hodisasi o‘quvchilarga eng yaqin 
va hayotiy tajriba bilan tushuntirilgandagina ularning fizik tafakkuri to‘liq shakllanadi. Shu sababdan tovush 
tezligini o‘lchash bo‘yicha amaliy mashg‘ulotlar umumta’lim maktablarida ham joriy etilishi, o‘quvchilarning 
nazariy bilimlarini real hodisalar bilan bog‘lash uchun samarali vosita bo‘lib xizmat qiladi.

TADQIQOT METODOLOGIYASI
Mazkur tadqiqotning asosiy maqsadi – o‘quvchilarda tovush hodisasini amaliy tajriba orqali chuqur 

anglashni ta’minlovchi metodikani ishlab chiqishdir. Tadqiqot jarayoni 2025-yil oktabr oyida Andijon shahridagi 
Prezident maktabining 9-sinfida o‘tkazilgan. Tajribada jami 12 nafar o‘quvchi ishtirok etgan. Guruh tarkibi o‘quv­
chilarning umumiy akademik tayyorgarligiga qarab shakllantirilgan.

Tajriba maktab hovlisida, ochiq maydonda o‘tkazilgan. Masofa 120 metr qilib belgilangan bo‘lib, bu tovush-
ning tarqalish vaqtini aniqlash uchun yetarli masofa hisoblanadi. O‘quvchilar ikki guruhga bo‘lingan: birinchi 
guruhda baraban va bayroq bo‘lib, ular signalni boshlash vazifasini bajargan; ikkinchi guruhda esa ikkita sekun-
domer va yozuvchi o‘quvchi joylashtirilgan. Signal beruvchi guruh barabanni urganida va bayroqni tushirganda, 
qarama-qarshi tomondagi o‘quvchilar bayroq tushganini ko‘rishi bilan vaqtni boshlab, baraban tovushi eshitilishi 
bilan to‘xtatganlar. Aniqlikni oshirish maqsadida vaqt o‘lchovi ikki o‘quvchi tomonidan bir vaqtda qayd etilgan va 
o‘rtacha natija olingan. Tajriba uch marotaba takrorlanib, o‘rtacha qiymatlar asosida tovushning tezligi hisoblab 
chiqilgan. Shu tarzda o‘quvchilar tovush tezligini aniqlash uchun v = s/t formulasini amaliy tarzda qo‘llashni 
o‘rganishgan.

Tajriba uchun zarur vositalar oddiy bo‘lib, ular har qanday umumta’lim maktabida mavjud bo‘lishi mumkin: 
baraban, yorqin rangdagi bayroq, ikkita sekundomer va metr o‘lchov asbobi. Ushbu oddiy vositalar yordamida 
o‘tkazilgan tajriba o‘quvchilarda ilmiy kuzatuv, o‘lchash, tahlil qilish va jamoada ishlash ko‘nikmalarini rivojlan-
tirgan. Shuningdek, tajriba to‘liq xavfsiz bo‘lib, hech qanday maxsus texnik vositalarni talab qilmaydi. Tajriba 
quyidagi bosqichlarda amalga oshirilgan:

1.	 O‘quvchilarga tajribaning maqsadi, qoidalari va xavfsizlik choralari tushuntirilgan.

2.	 Guruhlar joylashtirilib, masofa o‘lchangan.

3.	 Bayroq signali va baraban zarbasi orqali tovush tarqalish vaqti o‘lchangan.

4.	 Uch marta takrorlangan o‘lchovlarning o‘rtacha qiymati hisoblangan.

5.	 O‘quvchilar natijalarni yozib, tovush tezligi haqidagi nazariy qiymat bilan taqqoslaganlar.

6.	 Yakunda o‘quvchilar o‘z kuzatuvlarini yozma shaklda tahlil qilib, refleksiya blankasini to‘ldirganlar.

Tajriba natijalari o‘quvchilarning yozma xulosalari va refleksiya blankalari orqali tahlil qilingan. Ushbu 
baholash shakli o‘quvchilarning tajriba davomida o‘rganilgan bilimni qay darajada anglaganini, ularning tahliliy 
fikrlash hamda sabab-oqibat bog‘lanishini tushunish qobiliyatini aniqlash imkonini bergan. Shuningdek, o‘quv­
chilarning kuzatuv daftarlari tahlil qilinib, har bir ishtirokchining fikrlash yo‘nalishi o‘rganilgan. Halim va hamkor-
lari ta’kidlaganidek, o‘quvchilarning STEM fanlariga bo‘lgan o‘ziga ishonchi va motivatsiyasi ularning natija 
chiqarish hamda muammoni hal qilish qobiliyatini mustahkamlaydi. Shu sababli baholash jarayonida faqat 
yakuniy natijalar emas, balki o‘quvchilarning tajriba davomida faol ishtirok etishi va fikr bildirish darajasi ham 
e’tiborga olingan.

Mazkur tajriba modeli umumta’lim maktablarida ham oson joriy etilishi mumkin. Uning afzalligi shundaki, u 
murakkab laboratoriya asboblarini talab qilmaydi va ochiq joyda xavfsiz sharoitda o‘tkaziladi. Shu bilan birga, 
bu metod o‘qituvchini nazariy ma’lumotni yetkazuvchi emas, balki o‘quvchi faoliyatini yo‘naltiruvchi shaxs sifa-
tida shakllantiradi. “Bu jihat zamonaviy konstruktiv yondashuv tamoyillariga to‘la mos keladi” [1].

TAHLIL VA NATIJALAR
Tajriba o‘tkazilgandan so‘ng o‘quvchilar tomonidan to‘ldirilgan refleksiya blankalari, yozma kuzatuvlar va 

suhbatlar asosida natijalar tahlil qilindi. Olingan ma’lumotlar shuni ko‘rsatdiki, o‘quvchilar amaliy mashg‘ulot 
davomida juda faol qatnashgan, tajriba mohiyatini chuqurroq tushungan va tovush tezligi haqidagi nazariy 
bilimni amaliy kuzatuv orqali mustahkamlashgan. O‘quvchilarning yozma xulosalarida tajribaning asosiy 
g‘oyasi – tovushning muhitda tarqalish tezligini ko‘z bilan ko‘rish va vaqt o‘lchovi orqali aniqlash – aniq aks 
etgan. Ba’zi o‘quvchilar tajriba orqali tovushning havo orqali qanday tarqalishini bevosita his etganini, nazariy 
darsda o‘rgangan formulani endi hayotiy holat bilan bog‘lay olganlarini yozishgan. Bu esa empirik yondashuv­
ning o‘quvchilarning tushunchaviy rivojiga sezilarli ta’sirini ko‘rsatadi [1]. Natijalarga ko‘ra, 12 nafar o‘quvchidan 
10 nafari tovush tezligi haqidagi nazariy qiymat (taxminan 340 m/s) bilan o‘z o‘lchovlari o‘rtasidagi tafovutni 
izohlab bera olgan. Ular harorat, masofa o‘lchovidagi kichik xatolar va inson reaksiyasining kechikishi kabi 
omillar natijaga ta’sir qilganini ta’kidlashgan. Bu holat o‘quvchilarda ilmiy tafakkur va sabab–oqibat bog‘lanishini 
tushunish ko‘nikmasi shakllanganini bildiradi. Tajriba jarayonida o‘quvchilar jamoada ishlash, vaqtni aniqlik bilan 
o‘lchash va kuzatuv natijalarini muhokama qilish ko‘nikmalarini ham rivojlantirishgan. Ular o‘zaro mas’uliyatni 
bo‘lishgan holda ishlashgan, bu esa o‘quvchilarning hamkorlik madaniyatini mustahkamlashga yordam bergan. 
Dominguez va hamkorlari fikricha [6], bunday faol hamkorlik o‘quvchilarning STEM yo‘nalishidagi fikrlash ko‘nik-
malarini rivojlantiradi, chunki ular muammoni tahlil qilish va natijani izohlash jarayonida bir-biridan o‘rganadilar.

Tajriba o‘quvchilarning motivatsiyasiga ham sezilarli ta’sir ko‘rsatdi. O‘quvchilarning fikricha, bunday 
mashg‘ulotlar darsni yanada qiziqarli qiladi va o‘rganilgan mavzuning hayotiy ahamiyatini anglashga yordam 
beradi. Halim va hamkorlari tadqiqotida ham shunga o‘xshash xulosalar keltirilgan – o‘quvchilarning STEM 
fanlariga bo‘lgan ishonchi va qiziqishi ularning kelajakda ilmiy yo‘nalishni tanlashiga ijobiy ta’sir qiladi. Tahlil 
natijalariga ko‘ra, o‘quvchilarning aksariyati tajriba jarayonini fizik hodisani o‘z ko‘zi bilan “ko‘rish” imkoniyati 
sifatida baholagan. Bu ularda fanga nisbatan ijobiy hissiy munosabatni kuchaytirgan. Shu sababli, tovush 
tezligini o‘lchashga oid tajriba nafaqat bilimni chuqurlashtiradi, balki o‘quvchilarda fizika faniga barqaror qiziqish 
va tadqiqotchilik ruhini shakllantiradi.

O‘tkazilgan tajriba natijalari shuni ko‘rsatadiki, o‘quvchilarda tovush hodisasini tajriba asosida o‘rganish 
nafaqat nazariy bilimni mustahkamlash, balki fizik tafakkurni shakllantirishda ham samarali natija beradi. Bu 
yondashuv o‘quvchilarning dars jarayonidagi faol ishtirokini oshiradi, mustaqil fikrlash va sabab–oqibat muno-
sabatlarini tushunish ko‘nikmalarini rivojlantiradi. Bao va Koenig ta’kidlaganidek, zamonaviy fizika ta’limi o‘quv­
chilarni tayyor javoblarni yodlashga emas, balki muammoni tahlil qilish, dalil to‘plash va ilmiy asosda xulosa 
chiqarishga yo‘naltirishi kerak. Tovush tezligini aniqlashga oid tajriba shu tamoyillarga to‘la mos bo‘lib, o‘quv­
chilarning mustaqil fikrlashini rag‘batlantiradi va bilimni real hayotiy holat bilan bog‘laydi. Empirik yondashuvning 
asosiy afzalligi shundaki, u o‘quvchini faol ishtirokchi sifatida o‘qitish jarayonining markaziga qo‘yadi. O‘qituvchi 
esa yo‘naltiruvchi, maslahat beruvchi va kuzatuvchi rolini bajaradi. Bunday yondashuvda o‘quvchilar darsni o‘z 
tajribasi orqali “kashf etadi”, bu esa bilimning mustahkam o‘zlashtirilishiga olib keladi. Hrepic tadqiqotlarida ham 
shunga o‘xshash xulosalar keltirilgan – o‘quvchilar tovushning mohiyatini bevosita tajriba orqali anglaganlarida, 
tushuncha xatolari sezilarli darajada kamayadi.

STEM yondashuvi nuqtayi nazaridan ham bu tajriba muhim ahamiyatga ega. Dominguez va hamkorlari 
fikricha, fanlararo bog‘liqlik, ayniqsa, fizika va matematika integratsiyasi, o‘quvchilarda tizimli fikrlashni rivoj­
lantiradi. Tovush tezligini o‘lchash tajribasi ana shu integratsiyaning amaliy ko‘rinishidir: o‘quvchi matematik 
formulani ishlatadi, fizik hodisani kuzatadi va ilmiy natija chiqaradi. Shu bilan birga, o‘quvchi jamoada ishlash, 
vaqtni o‘lchash va tahlil qilish jarayonida texnologik va analitik ko‘nikmalarini ham rivojlantiradi. F. Coban va 
S. Coban tomonidan olib borilgan tadqiqotlarda past xarajatli vositalar bilan tovush tezligini o‘lchash imkoni-
yatlari ko‘rsatilib, bunday tajribalar o‘quvchilarning o‘rganishdagi ishtirokini va qiziqishini oshirishi qayd etilgan. 
Bu natijalar mazkur tadqiqotning umumiy g‘oyasini tasdiqlaydi – ya’ni o‘quvchilar uchun amaliy tajriba real ilmiy 
jarayonni yaqinlashtiradi va fizika faniga nisbatan ijobiy munosabatni shakllantiradi. Bundan tashqari, Halim 
va hamkorlari STEM o‘quvchilarining o‘ziga bo‘lgan ishonchi va o‘rganish motivatsiyasi ularning kelajakdagi 
kasbiy tanlovlariga ta’sir ko‘rsatishini ta’kidlaganlar. Tovush tezligini aniqlash kabi oddiy, ammo mazmunli tajri-
balar o‘quvchilarda o‘z kuchiga ishonchni oshiradi, ularni o‘rganishga va yangi natijalarga intilishga undaydi. 
Shu jihatdan qaraganda, mazkur metodika faqat fizika fanida emas, balki umumiy o‘quv faoliyatida ham ijodiy 
yondashuvni rivojlantirish vositasidir. Tajriba jarayonining yana bir muhim jihati – uni umumta’lim maktablarida 
ham oson qo‘llash mumkinligi. Tajriba uchun zarur vositalar har qanday sharoitda topiladi, xavfsizlik darajasi 
yuqori va o‘tkazish uchun maxsus laboratoriya talab etilmaydi. Shu sababdan, bu modelni barcha maktab-
larda amaliy dars sifatida tatbiq etish mumkin. Agar o‘quv dasturida ushbu faoliyat uchun qo‘shimcha bir soat 
ajratilsa, bu fizika ta’limining sifatini sezilarli darajada oshiradi.

Shunday qilib, muhokama natijalaridan kelib chiqib aytish mumkinki, tovush hodisasini tajriba asosida 
o‘qitish metodikasi fizika ta’limining nazariy va amaliy jihatlarini birlashtiradi, o‘quvchilarda chuqur anglash, 
ilmiy fikrlash, jamoaviy hamkorlik va mustaqil o‘rganish ko‘nikmalarini shakllantiradi.

XULOSA VA TAKLIFLAR
O‘tkazilgan tadqiqot va tajriba natijalari shuni ko‘rsatadiki, o‘quvchilarda tovush hodisasini tushunishni 

tajriba asosida rivojlantirish fizika fanining o‘zlashtirilish darajasini sezilarli darajada oshiradi. Ushbu metodika 
o‘quvchilarning nazariy bilimni real hayotdagi hodisalar bilan bog‘lash, tahliliy fikrlash hamda mustaqil kuzatuv 
olib borish qobiliyatlarini rivojlantiradi.

Amaliy tajriba davomida o‘quvchilar tovush tezligini o‘lchash orqali ilmiy kuzatuv, o‘lchov, xulosa chiqarish 
va hamkorlikda ishlash ko‘nikmalarini egalladilar. Bu esa empirik yondashuvning fizika ta’limidagi ahamiyatini 
yaqqol namoyon etadi. O‘quvchilarning yozma xulosalari va fikrlarida fanga bo‘lgan qiziqishning ortgani, dars 
mazmuni va jarayonidan zavq olish holatlari qayd etildi.

Tadqiqot davomida, shuningdek, tajribaning umumta’lim maktablarida ham samarali qo‘llanishi mumkin-
ligi aniqlandi. Tajriba o‘tkazish uchun murakkab laboratoriya jihozlari talab etilmaydi, u ochiq joyda xavfsiz 
sharoitda bajarilishi mumkin. Shu bois ushbu metodika har qanday o‘qituvchi tomonidan osonlik bilan joriy 
etilishi mumkin bo‘lgan amaliy yondashuv sifatida tavsiya etiladi.

Mazkur tadqiqot natijalariga asoslanib, quyidagi takliflarni ilgari surish mumkin. Umumta’lim maktablarining 
9-sinf fizika dasturida “Tovush hodisasi” mavzusiga qo‘shimcha bitta amaliy soat ajratish zarur. Fizika o‘qituv­
chilari uchun tajriba asosida o‘qitish metodikasiga oid qisqa muddatli malaka oshirish kurslarini tashkil etish 
tavsiya etiladi. STEM yondashuvini qo‘llagan holda, o‘quvchilarda fanlararo fikrlashni rivojlantirishga alohida 
e’tibor qaratish lozim. “Tovush” mavzusini o‘qitishda empirik usullar orqali o‘quvchilarni mustaqil kuzatuv va 
xulosa chiqarishga yo‘naltirish samarali natijalar beradi. Xulosa qilib aytganda, yuqoridagi tadqiqotlarda ko‘rib 
o‘tilganidek, tovush hodisasini tajriba orqali o‘rganish ilmiy tafakkur, kuzatuvchanlik va o‘rganishga bo‘lgan 
ichki motivatsiyani rivojlantiruvchi kuchli pedagogik vositadir. Ushbu metodika kengroq joriy etilsa, umumta’lim 
maktablarida fizika faniga bo‘lgan qiziqish sezilarli darajada ortadi hamda o‘quvchilarning bilimlari yanada 
chuqurlashadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.07

13.00.08

